
Garai berri bat Burlatarako
Burlata garai berri baten aurrean dago. Hori 

da, ziurrenik, bizi dugun une politikoa ongien 

laburtzen duen ideia: ez da bakarrik legealdiaren 

itxiera, herriarendako garai berri bat irekitzeko 

aukera dugu eskura. Ikuspegi estrategikoaz 

gain, anbizioa, oinak lurrean eta amets egiteko 

gaitasuna behar duen garaia. 

Burlatak datozen hamarkada markatuko dituen 

erabakiak hartu behar ditu: Erripagañaren 

etorkizuna, garapen urbanistiko berriak (Morea), 

etxebizitza, zaintzak, zerbitzu publikoen 

hobekuntza, mugikortasuna, eremu publikoa, 

kultura, kirola eta jasangarritasuna. Horregatik, 

inoiz baino gehiago, ikuspegi zabala ezinbestekoa 

dugu.

Udalaren egoera indartzea derrigorrezkoa da 

gure herriaren etorkizuna eraikitzeko. Legealdi 

honetan, udal-taldearen eskutik eta EH Bilduren 

alkatetzaren lidergoari esker, udalaren kontu 

orokorrak saneatu ditugu.

Ongi egindako lanak etorkizuneko erronkei 

aurre egiteko sendotasun ekonomikoa 

eman digu. Bi datu: 25 milioi eurotik gorako 

soberakina dago eta 3 milioi euro baino gehiagoko 

aurrezki garbiarekin itxi ditugu azken hiru 

kontuak. 2025ean 7,2 milioi eurora iritsi gara. 

Kontu indartsuak izateak autonomiarekin 
inbertitu, planifikatu eta erabakiak hartzea 
ahalbidetzen du. Egonkortasuna hau azken 

hamarkadako inbertsio handienarekin batera 

erdietsi da, 4,2 milioi eurokoa hain zuzen ere. 

Horri esker, gure herriaren etorkizunerako oso 

garrantzitusak diren proiektuak bulkatu ditugu: 

Intxaurdiaren birnaturalizazioa adibide garbia 

da. Obra bat baino, lurraldea ulertzeko modu berri 

bat da. Klima aldaketaren ondorioen aurrean 

Burlata prestatu, Argaren ur-goraldiei hobeto 

erantzun eta hiri-ibai harremana berreskuratu 

duen modu berri bat. Espazio publikoan eta 

mugikortasunean ere urrats garrantzitsuak eman 

dira.

Beloso hobetzeak, oinezko zein bizikletentzako 

lotune gisa, edo María Azkarate bidegorriak, 

Nafarroako Gobernuak Aretako poligonorantz 

egindako jarduerarekin bat egiten duena, 

mugikortasun eta espazio publiko 

seguruago eta jasangarriago baten aldeko 

apustu argia indartzen dute. Horri gehitu behar 

zaio ertzeko aparkalekuen alternatibak egokitu 

eta antolatzea, Pabollet eta El Soto kasu, 

Burlatako erdigunean espazio publikoa librea 

uzteko aukera ematen baitute.

Azpimarratzekoa ere Termiten gunearen prozesu 

parte-hartzailea. Urte luzez hiri-hutsune bat egon 

den tokian, herritarrak plaza berri bat imaginatzen 

hasi dira; berdeagoa eta oinezkoendako 

seguruago izanen den eremu bat adin guztietako 

jendea bertan elkartu dadin. Bai, hirigintza plano 
batzuk baino askoz gehiago da, bizitza da, 
zaintzak dira, hots, komunitatea.

Erronka Burlatarako garai berri bat irekitzea da. 

Horretarako, lanabes partekatua behar dugu: 

Herri Plan Estrategikoa. Saiakerak izan dira baino 

ez da inoiz gauzatu. 

Hori dela eta, legealdi honetan martxan jarri nahi 

dugu hasierako diagnosi bat eginez, entzuten, 

agenteak identifikatzen, erronka nagusiak 

ordenatzen eta, hurrengo legealdian agintean 

egonen den gobernu taldeak jarraipena emanen 

diola bermatuz.

Plan Estrategikoa planteatzen dugu lehentasunak 

antolatzeko, auzokideak entzuteko, kolektiboak, 

elkarteak, teknikariak eta talde politikoak 

inplikatzeko eta ibilbide-orri komun bat eraikitzeko 

tresna gisa.

Guztion artean pentsatu behar du Burlatak bere 

etorkizuna: zer zerbitzu publiko indartu nahi 

dituen, zer inbertsio behar dituen, zer paper jokatu 

behar duen La Moreak, nola aurre egin behar dion 

Erripagañako errealitate berriari, nola bultzatu 

euskara edo kudeatu bertako biztanleriaren jatorri 

aniztasuna, nola zaindu nahi duen bere biztanleria, 

nola antolatu nahi duen bere espazio publikoa 

eta zer herri eredu izan nahi duen 2040an.

Edozein plan estrategiko seriok adostasun zabala 

behar du udalean eta gizartean. Horregatik, 

proposamen honek ez du herriaren etorkizuna 

talde politiko baten jardunaren menpe kokatu 

nahi. Alderantziz: herri prozesu bat ireki nahi du.

"Herriaren Plan Estrategiko bat 

behar dugu; etorkizuneko Burlata 

eraikitzeko ezinbesteko tresna. EH 

Bildu hori gidatu eta bultzatzeko 

prest dago"

EH Bildu, gobernu taldearen eskutik, hasierako 

bulkada horren buru izateko prest dago, baina 

jakinik Burlataren etorkizuna esku, ahots eta 

begirada partekatu askorekin eraiki behar dela.

Ahalmen ekonomikoa dugu, kudeaketa 

esperientzia eta herri proiektu bat. Askotariko 

Burlata, zaintzen duena, berdeagoa, 

komunitarioagoa eta datozen erronkei aurre 

egiteko prestatuagoa.

Kudeaketa ekonomiko ona ez da bidearen amaiera; 

abiapuntua da. Egindako inbertsioak ez dira pieza 

solteak; urrutirago eta anbizio handiagoz begiratu 

dezakeen Burlata baten seinale dira.

Garai berri batek horixe esan nahi du 
Burlatarentzat: lortutakoa zaintzea, egiteke 
dagoena ordenatzea eta denon artean 
etorkizuneko etapa bat irekitzea.



"Hiruko akordioak herria hobetzen 
jarraitzeko aukera ematen digu"

Berta Arizkun Gonzalez Burlatako alkatea elkarrizketatu dugu, Udalaren oraina 
eta etorkizuneko erronkak bertatik bertara ezagutzeko.

Legealdia urtebete barru amaituko da; zeintzuk 
dira zure erronkak?

Hiru urteak intentsuak izan dira, baina oraindik 

lana dugu; Erripagañako instalazio balioaniztun 

berria eta kalistenia parkea dira bi adibide. 

Gainera, Pabolleten aparkalekuan hobekuntzak 

egitea eta Gizarte Zerbitzuetako lokaletako 

kanpoko arotzeria aldatzea planifikatzen ari gara, 

baita Ermita eta Basilio Armendariz kaleen arteko 

bidegurutzean irisgarritasuna hobetzea ere.

Termiten Eremuko prozesu parte hartzailea 

garatzen ari gara izango denaren oinarriak 

finkatzeko, bai eta eremuaren eraikigarritasuna 

ahalbidetuko duen E sektoreko lursailaren 

etorkizuna finkatzeko ere. Merkatu Tentsionatuko 

Eremuen izendapenetik eratorritako jarduera 

plana ere lantzen ari gara.

Zein da prozesu parte hartzaile horren 
helburua? 

Herritarrek espazio publiko horren etorkizunari 

buruz duten iritzia ezagutzea. Elkargune berri bat 

bihurtzeko aukera bat da eta, gainera, eskaeraren 

araberako lurpeko aparkalekua planteatzen dugu, 

ibilgailuz gainezka dagoen eremu batean. 

Gainera, lurzatiaren eraikigarritasuna beste 

lurzati batean gauzatuko da, iparraldean. 

Hori, bideragarritasun azterketaren emaitzaren 

arabera ezarriko da, eta BOE tipologia izatea 

baloratzen dugu.

Desberdinen arteko akordio bati esker lortu 
zenuen alkatetza; horiek lortzen jarraitzeko 
dinamikak berdin jarraitzen du?

Bai. Legealdiko akordioa ez zen soilik alkatetza 

lortzeko, helburua zen legealdian zehar jarraipena 

izatea. Akordio hori egonkortasuna ematen ari da 

eta proiektuak aurrera ateratzeko aukera ematen 

du. Ezberdintasunak ezberdintasun, helburua 

komuna denean eskutik lan egin daitekeenaren 

adibide da. Aliantza hauek mantentzeko lan 

egingo dugu, horrela gure herria hobetzen jarraitu 

ahal izateko.

Aurrekontuen onarpena da horren erakusgarri, 
zer nabarmenduko zenuke?

Aurtengoak aurrera atera ditugun hirugarren 

aurrekontuak dira. Hauek, orekatuak 

eta iraunkorrak dira eta udal kudeaketari 

jarraipena ematea eta zerbitzu publikoak 

indartzea ahalbidetuko dute. Gainera, gastu 

soziala eta komunitarioa sendotzen dute.

2030 Agendarekin eta Klimaren eta Energiaren 

aldeko Alkatetzen Itunarekin dugun konpromisoa 

ere berresten dute. Udal-eraikinetan instalazio 

fotovoltaikoak ezartzen eta autokontsumo 

energetikoko proiektuetan aurrera egiten ari gara. 

Irisgarritasuna eta espazio publikoa hobetzeko 

jarduerak ere aurreikusten ditu.

2030 Agendarekiko konpromiso horrek zer 
esan nahi du?

Klima-aldaketaren ondorioei aurre egin, 

energia aurreztu eta herriaren jasangarritasuna 

lortzen laguntzeko neurriak hartzea: 

argiteria publiko guztia LEDera aldatu , kargagailu 

elektrikoak instalatu, bizikletentzako ibilbide 

berriak sortu, SUDS (Drainatze Iraunkorreko Hiri 

Sistemak) berriak sortu eta korridore berdeak 

garatu (Bentetako Ingurabidea, adibidez).

Azpimarratuko nuke, baita ere, dagoeneko 

martxan dagoen eta Burlatako energia kontsumoa 

arduratsu, ekologiko eta ekonomikoagoa izatea 

nahi duen auzo komunitate energetikoa.

Eta zein egoeratan daude Udalaren kontuak?

Udalaren kontuak onbideratuta daude, ez 

dago zorrik eta azken ekitaldiak soberakin 

positiboarekin itxi dira. 

Horrek esan nahi du Burlatak diru asko aurrezten 

duela bere kontuetan, baina azpimarratu behar 

da egoera ekonomikoa ahula dela, ez baitugu 

enpresa handiak dituzten industrialderik.

Eraikuntzaren ondorioz jasotako aparteko diru 

sarrerak agortuko dira eta, horregatik, kontu 

handiz kudeatu behar dira, zorrak udal kontuak 

itotzen zituen aurreko garaietara ez itzultzeko.

"Zorroztasunez eta arduraz 
kudeatu behar dugu; ezin 

gara itzuli zorrak udal 
kontuak itotzen zituen garai 

zaharretara"

Herriaren alde historikoa zein eraikin 

berriak zahartuko direnez, aurrezkiak horien 

mantenuan inbertitu beharko dira eta, jakina, 

herritarrek behar dituzten horniduretan.

Hori bai, zentzuz. Udalerriak dituen baliabideez 

jabetuta, hainbeste kostatu den eta Burlata 

kaudimen arazorik gabeko udalerri izateko hain 

beharrezkoa den aurrezki hori gabe ez geratzeko.

EH Bilduk Erripagañaren etorkizuna 
konpontzeko proposamena plazaratu berri du.

Hori da, arlo juridiko, finantzario eta sozialean 

denboran zehar egindako balorazio iraunkor 

baten ondoren, proposamen bat dugu. Lehenik 

eta behin, proposatzen dugu Erripagaña osoa 

Iruñeko auzo gisa eratzea eta Udalak bere gain 

hartzea zerbitzuak emateko ardura; bigarrenik, 

beste hiru udalerrietarako (Burlata, Uharte eta 

Eguesibar) konpentsazio-sistema bat ezarri nahi 

dugu, haien kontu publikoetan izan dezaketen 

hasierako eragina murrizteko.



Orain proposamen hau gainontzeko udal taldeekin 

landuko dugu bere inplementazioa zehazteko. Hori 

bai, azpimarratu behar dugu lortutako akordioa 

parte-hartzearekin  garatu  eta kontsulta bidez 

onartuko dela. 

"Arlo juridikoa, finantzarioa 
eta soziala baloratu ondoren, 
Erripagañarako proposamen 
bat daukagu. Hori bai, lortu-

tako akordioak herritarren par-
tehartzearen eta kontsultaren 

helburu izango dira.

2026ko aurrekontuak indartu egiten du gastu 
soziala eta komunitarioa, 2.5 milioi baino 
gehiago bideratuz. Zertan inbertituko dira 
zehazki?

Alde batetik, Burlatak bere herriarekin eta 

jendearekin hain konprometituta dagoen elkarte 

sarea izan dezan laguntzen duten gizarte, kultura, 

kirol eta hezkuntza kolektiboei ematen zaizkien 

lankidetza eta laguntza hitzarmenei. 

Gainerakoek familiei laguntzen diete jantoki 

beken, elikagai bonuen eta gizarte edo bizileku 

larrialdietarako laguntzen bidez, baita etxebizitzak 

zaharberritzen ere.

Era berean, larrialdi humanitario eta nazioarteko 

lankidetzarako laguntzen deialdiak egiten dira 

urtero, lau urtean proiektuak garatzeko eta 

garapenerako hezkuntzarako. Nafarroako Udal 

eta Kontzejuen Federazioaren bidez, beste udal 

batzuekin batera, hiru urterako lankidetza-deialdi 

bat dago. LGTBIQ+ Plana garatzea da gizarte 

gastuaren arloko beste jarduera ildo bat.

Bukatzeko, nola baloratzen duzu alkate gisa 
izan duzun esperientzia?

Oso bizia, baina aldi berean oso aberasgarria. 

Beti ulertu izan dut alkatetza gertuko zerbitzu 

publiko gisa, beraz dedikazio osoz hartu dut.

Gainera, aukera ematen dit adostasunak eraikitzen 

ikasteko, oso jarrera desberdinak entzuteko eta 

epe luzeko helburuekin lan egiteko berehalako 

beharrak alde batera utzi gabe. Gainera, gauzak 

zuk nahi bezala ateratzen ez direnean edo nahi 

baino gehiago luzatzen direnean ez frustratzen 

saiatzen naiz. 

Etxebizitza: politika 
publikoen garaia da
Etxebizitza jendearen kezka nagusia bihurtu da, 

baita desberdintasun gehien sortzen dituen 
faktoreetako bat ere. Benetako etxe faltari 

erantzun beharrean, arazoak zerikusi handiagoa 

du eredu global batekin non oinarrizko 
eskubide bat aktibo finantzario bihurtu den; 

adreilua kapitalaren babesleku, non eskaintzak 

eta eskariak ez dituzten prezioak arautzen eta 

prezioak etengabe igotzen diren. 

Egiturazko gatazka baten aurrean gaude, 2008ko 

krisiaz geroztik “kapitalismo errentistak” eragin 

duena. Etxebizitza borroka sozial berri baten 

erdigune bihurtu da; gutxiengo batek errentak 

lortu eta aberastu egiten da, eta gehiengo batek 

gero eta diru-sarrera gehiago bideratzen ditu 

bizitzera, modu honetan pobretzen delarik.

PP eta PSOEren gobernuekin, espekulazioan 
oinarritutako eredu bat sustatu da. Adibide gisa, 

90eko hamarkadaz geroztik babes ofizialeko 

58.000 etxebizitza eraiki ziren Nafarroan, eta 

mantendu izan balira, gaur egun etxebizitza 

publikoen %17 izango lirateke.  Hala ere, UPN eta 

PSNren gobernuek babes ofizialeko etxebizitzei 

iraungitze data jartzeko hartutako erabakiari 

esker, deskalifikatu egin da pixkanaka, parke 
publikoa % 0,9ra murriztuz.

Burlata ez da salbuespena. Alokairuaren 

garestitzeak, eskaintzaren eskasiak, gelakako 

alokairuaren gehiegikeriek, aldi baterako 

erabileren ugaritzeak eta etxegabetzeek arazo 

global horrek lokalean duen eragina erakusten 

dute. Merkatuak, bere burua arautzetik urrun, 

udalerriko oreka soziala hausten du.  

Horren aurrean, EH Bilduk erabateko aldaketa 
defendatzen du. Ez da nahikoa prezioei eustea; 
beharrezkoa da merkatuan esku hartzea eta 
haren arauak demokratizatzea. 

Udal esparrutik etxebizitza hutsak mobilizatzeko 

politikak bultzatzen ari gara, bai eta 

erabilera espekulatiboak geldiarazi, gelakako 

alokairuko gehiegikeriei aurre egin, bizilagunak 

etxegabetzeen aurrean babesteko eta etxebizitza 

parke publikoa etengabe zabaltzeko ere.

Testuinguru horretan, merkatu zona tentsionatu 

izendatzea beharrezko tresna da dinamika hori 

iraultzeko. Nahikoa ez bada ere, maizterrak 

babesteko, espekulazioari mugak jartzeko eta 

etxebizitza eskubidea merkatuaren interesen 
gainetik egongo den eredu bat garatzeko balio 
behar du. Hori dela eta, gai honek toki nagusia 
hartzen du gure udal agendan.



'Intxaustia 2025' proiektua
Burlata ibai ondoan bizitzen ohituta dagoen herria 

da, eta hemen bizi garenok gogoratzen ditugu 

ibaiak bere espazioa berreskuratu eta neurri 

ezberdinetako uholdeak eragin dituen aldiak. 

Baina zalantzarik gabe, denok oraindik gogoan 

duguna 2021eko uholdea da; ez soilik gertatu den 

azken uraldia delako, baizik eta gogoratzen den 

garrantzitsuena delako.

Badakigu zeintzuk izan ziren ondorioak eta 

sortutako kalte handiak, 4 milioi euroan 

kuantifikatu zirenak. Baina kalte materialez gain, 
ibaiaren ibilgu naturaletik gertuago bizi diren 
bizilagunen kezka handia eta babesgabetasun 
sentsazioa ere nabarmendu zituen.

Kezka kolektibo hori dela eta, Udalak Europako 

funtsekin finantzatutako laguntza deialdi batean 

parte hartu zuen, ibai ekosistemak lehengoratzeko 

eta hiri-inguruneetan uholde arriskua murrizteko 

jarduketak sustatzeko. Hala, proiektu bat aurkeztu 

zuen, nahiz eta, zoritxarrez, ez duen saihestuko 

aldi oro uholdeak jasaten jarraitzea. 

Burlatako hiri-bilbeak Arga ibaiaren uholde 

handien aurrean duen kalteberatasuna arintzea 

du helburu, hau da, uholde arriskua murriztea 
eta ibai ekosistema hobetzea.

Proiektu honi esker, hainbat jarduera egin 

ahal izan dira lurrean: azterketa hidrauliko 

baten azterlana, udal eraikinen autobabesa 

eta Aretako zubian eta Intxaustiko parkean 

ibai ekosistema berreskuratzeko bi jarduera. 

Azkeneko honek, guztien artean garrantzitsuena, 

ibaiaren ibilgua zabaltzea ahalbidetu du dagoen 

mota atzeratuz, horrek jarioak gainezka egitean 
sortzen duen presioa murriztuko duelarik, eta 
uholdeak zabalagoak eta kontrolatuagoak 
izatea ahalbidetuz. Gainera, proiektu honek 

gobernantza eta herritarren partaidetza 

bultzatzeko ekintzak gauzatzea ere ahalbidetu 

du.

Laburbilduz, proiektu estrategikoa da gure 

herriarentzako, garrantzi handiko prebentzio 

jarduera, ibaian behera ere eragin positiboa izanen 

duena, eta uholde arriskua ahal den neurrian 

murrizteko jarduera berriei bidea irekitzen diena.

Beheko irudian egin den hainbat hobekuntza lan 

ikus daiteke.

Migrazioen kudeaketa 
demokratikoa
Migrazioak kapitalismo globalizatuaren dinamikei 

lotutako errealitate estrukturala dira, eta 

zorroztasunez eta arduraz heldu behar diegu. 

Gai horri buruz asko hitz egiten da, baina gutxi 

aztertzen da gobernantzari dagokionez, diskurtso 

sinplista eta arrazistak erabiliz, eta arazo gisa 

aurkezten dute. Horren aurrean, begirada zabala 
behar dugu, erronka eta aukera direla ulertu 
ahal izateko, behar bezala kudeatzen baldin 
badakigu.

Gaur egun, Euskal Herrian, fenomeno honek jatorri 

ezberdinetako biztanleriaren hazkunde iraunkorra 

dakar. Burlatan ere gertatzen ari da aldaketa: 100 

kultura jatorri inguru daude, eta biztanleen % 22k 

estatukoa ez den jatorria du. Testuinguru honetan, 

kontua ez da kultur aniztasuna aitortzea, ez bada 

gizarte justu eta berdinzale bat eraikitzeko 
ezinbestekoa den bizikidetzaren kudeaketa 
egokia gauzatzea. 

Horretarako, Udalaren Kultura Aniztasun eta 

Migrazio zerbitzua funtsezko tresna bilakatu 

da; horrek, harrera eta bizikidetzarako neurriak 

bultzatzeaz gain, herritarren parte-hartzea 

ahalbidetu du, euskara inklusiorako eta 

arrazakeriaren aurkako borroka tresna gisa 

sustatu du eta kulturarteko ikuspegia komunitate 

eta udal bizitzan txertatu du. 

Hala ere, aldaketa soziodemografikoek, 

pobreziaren hazkundeak —batez ere biztanle 

migratzaileei eragiten diena—, etxebizitzaren 

egiturazko arazoek eta diskurtso arrazisten 

gorakadak arriskuan jartzen dituzte lortutako 

aurrerapenak. Horregatik, beharrezkoa da 

udal politikak indartzea herritarren 
eskubideak zabaldu eta berdintasunean zein 
diskriminazio ezan oinarrituriko Burlata 
antirrazista bat guztion artean eraikitzeko. 

Irudietan ikus dezakegu: lehenik, Burlatara 

iritsitako pertsonei aitortza egiteko ekitaldi 

instituzional bat; bigarrenik, Pertsona 

Migratzaileen Nazioarteko Eguneko argazki 

bat; eta, hirugarrenik, ijito herriarekin egindako 

jardueren irudi bat.



Palestinako herriaren 
aldeko ekimenak

KONFERENTZIAK ETA HITZALDIAK
Hainbat Hitzaldi eta bi konferentzia antolatu 

ditugu, Yala Nafarroarekin batera. Horietan jende 

asko bildu zen, eta Lidón Soriano ekintzaileak 

eta Raji Sourani Giza Eskubideetarako Zentro 

Palestinarreko zuzendari eta Hegoafrikak 

Nazioarteko Justizia Gortean duen ordezkaritzaren 

abokatua denak hartu zuten parte.

SALATZEKO KONTZENTRAZIOAK
EH Bilduk Gernika-Palestinak, Yala Nafarroak 

edo Palestina Aske Burlata taldeak deitutako 

elkarretaratzeak babestu ditu. Gainera, Udalak 

beisbol zelaiko instalazioak ez uztea erabaki zuen, 

18 urtez azpiko Emakumezkoen Europako Sofbol 

XVIII. Txapelketa egiteko, Israelgo talde batek 

parte hartu baitzuen.

SENTSIBILIZAZIO JARDUERAK
Martxoaren 30ean, Burlatako Udalak, Lurraren 

Eguna zela eta, olibondo baten landaketa 

sinbolikoa antolatu zuen Udal Parkean. Palestinan, 

olibondoak errotze, erresistentzia eta nortasun 

nazionala irudikatzen ditu.

LARRIALDIKO LAGUNTZAK
Gazarako larrialdi humanitarioko laguntza onartu 

genuen. 13.000 € Salam Nafarroa eta Yala 

Nafarroari esleituak, lurraldean kudeatzeko. UPN 

abstenitu egin zen, PPk aurka bozkatu zuen eta 

gainerako taldeek alde bozkatu zuten.



Burlata, garai berri bat

Burlatar maiteok, gure jaiak datoz, gure herriaren 

aniztasuna eta arima islatzeko prest. Jai hauek 

talde lanaren emaitza dira: elkarte sare sendoa 

dugu, eta hainbeste pertsonaren ilusioak eta 

ahaleginak egiten ditu posible. Hori da benetan 

hunkitzen gaituena, Burlata herri bizia, kulturalki 

aberatsa, anitza eta solidarioa dela jakiteak.

Baina jai hauek ere guztiontzako gune segurua 

izan nahi dute. Ez dago tokirik jarrera sexistak, 

LGTBIQfobikoak eta xenofoboak izateko, eta 

horiek desagerrarazteko borrokan tinko jarraituko 

dugu, nork askatasunez eta beldurrik gabe 

goza dezan. Beraz, irten kalera, gozatu topera 

errespetutik eta hainbeste maite dugun ingurunea 

zainduz. Kalean ikusiko dugu elkar! Gora Burlata!

2026ko aurrekontuak
Legealdi honetako hirugarren aurrekontuen onarpenari esker, 

aurten inbertsio handiak egin ahal izango ditugu gure herrian, beti 

ere beharrak aztertu eta planifikatuz. Zerrenda honetan Udalak 

egindako inbertsio esanguratsuenak jasotzen dira:

-	Argiteria publikoa LEDera aldatu: 2.139.000 €

-	Maria Azkarate bide gorria:  311.927 €

-	Las Maestras kalea oinezkoentzat jarri:  549.945 €

-	Hobekuntzak udal etxebizitzetan: 72.396 €

-	Intxaustia proiektua:  1.877.000 €

-	Hobekuntzak Sotoko instalazioetan:  814.219 €

-	Hobekuntzak Elizgibelako instalazioetan:  319.115 €

-	Sotoko aparkalekua eta Vicente Gironés plaza egokitu:  210.988 €

-	Erripagaña etorbideko galtzada konpondu:  138.224 €

-	Pabollet eta Hilarion Eslavako lurzatiak eskuratu: 128.500 €

-	Trafiko horizontal eta bertikaleko seinaleen instalazioa:  114.226 € 

Jarrai 
gaitzazu!

Euskal Herriarekin

Gora herri jaiak!



Burlatako ‘BAT EGIN’ eguna, 
komunitatea ardatz
Maiatzak 29, arratsaldeko 17:30ak; eguna beroa izan arren, gogoz beterik bildu zen jendea Larraineta 

plazan 'herri birari' hasiera emateko. Aurten 50. urteurrena ospatzen duen Euskal Herria Peñako kideek 

bertatik bertara azaldu zizkiguten auzolanari esker herrian garatu diren proiektu batzuk; ‘Gora 

Burlata’ esperientzia nabarmentzekoa da, 2021. urteko uholde latzen ondorioz auzotarren artean sortutako 

elkarlanaren eta elkartasunaren adibidea. Horrez gain, Udalak Intxaustian egindako lanak ere bisitatu ziren.

19:00etan, Mertxe Aizpurua EH Bilduko diputatuak solasaldi irekia eskaini zuen Larraineta plazan, 

egungo gizartearen erronka eta desafioez gain, komunitatearen garrantziaren inguruan ere solastu zen. 

Egunari amaiera emateko, behin hitzaldia bukatuta, giro lasaiaz gozatu genuen ‘triki-poteo’ batekin. Une 

horretan musikak eta topaguneak hartu zuten protagonismoa. EH Bildu Burlatak herritarrei egun berezi 

honetaz elkarrekin parte hartu eta gozatzeagatik eskerrak eman nahi dizkie. Jarrai dezagun gure herriko 

komunitatea indartzen.

Zure iritzia ezagutu nahi dugu
Nola hobetu gauzak? Zerk kezkatzen zaitu? Zer aldatu behar da?
Galdera horiei erantzun bat eman nahi diegu inkesta labur honen bidez. Zure 
ahotsa entzun nahi dugu. EH Bilduk hilabeteak daramatza herri honetako 
eragile nagusiekin elkarrizketak egiten, eta orain herritarron txanda da, zure 
txanda da. Zu entzun nahi zaitugu, zure usteak jaso eta herri gisa ditugun 
erronkak identifikatu. Ariketa kolektibo honetan zure aletxoa jarri: iritzia 
eman, hiru minutu besterik ez dira.

Eskaneatu eskubian duzun QRa edota sartu honako loturara: 

https://labur.eus/nazioelkarrizketa

Milesker aldez aurretik, elkarrekin etorkizun hobea dugu 

